
Hoofstuk 12 

12.1-8. Jesus word in Betanië met nardusolie gesalf. 

Jesus is oppad na Jerusalem toe.  Ses dae voor die jaarlikse paasfees gaan Jesus na Betanië 
toe.  Betanië word so omskryf dat die lesers herinner word aan die groot wonderteken, naamlik 
Lasarus se opwekking, wat pas tevore beskryf is.  [2]  Jesus geniet die hoofmaaltyd van die 
Joodse dag, naamlik aandete, saam met ‘n groep inwoners van die dorpie wat waarskynlik 
die wonderteken meegemaak het.  Marta help bedien.  Lasarus se naam word spesifiek 
genoem as een van die tafelgenote.  Daarom is dit te betwyfel of die ete in Lasarus se eie huis 
plaasgevind het.  [3]  Maria het ongeveer ‘n halfliter baie kosbare nardusolie (duur en 
seldsaam, ingevoer uit Indië) op Jesus se voete uitgegiet.  Gewoonlik is dié welriekende olie 
op iemand se kop uitgegooi as teken van feestelikheid.  Maria kies egter die voete.  Dit gryp 
simbolies vooruit na die salwing van Jesus se dooie liggaam, volgens die skrywer van die 
Johannesevangelie.  Eintlik is die was van ander se voete as vernederende slawewerk 
gereken (vgl 13).  Maar Maria is só persoonlik betrokke dat sy Jesus se voete met haar hare 
afgedroog het – en dit terwyl los hare onbetaamlik was vir ‘n Joodse vrou.  Die “geur” van haar 
daad sou wyd “geruik word” (vgl Mark 14:9).  [4-5]  Judas Iskariot (vgl 6:71; 13:2), een van die 
dissipels van Jesus en dié een wat Hom sou verraai, snuif die reuk op in sy neusgate en maak 
beswaar dat sulke kosbare salf nie liewer verkoop is vir drie honderd silwermuntstukke nie, 
die somtotaal van ‘n arbeider se dagloon vir ‘n hele jaar lank!  Soveel geld, meen hy, kon baie 
armes se lot verlig het.  [6]  Die Evangelieskrywer gee daarop sy eie kommentaar: Judas was 
‘n dief en wou die opbrengs liewer vir homself toeien as om dit ooit aan die armes te gegee 
het.  Judas het as penningmeester van die groep die beursie gehanteer.  [7]  Jesus keur egter 
Maria se daad goed.  Dit is so goed of Maria het Jesus se liggaam alreeds versorg  soos by 
sy begrafnis.  Haar daad het simboliese en profetiese betekenis.  [8]  Jesus se weggaan is 
naby, en hulle sal Hóm nie altyd by hulle hê nie, maar die armes wel.  Dit gaan nie nou oor 
geld nie, maar oor die betekenis van Jesus se dood en opstanding. 

12:9-11. Die besluit om Lasarus ook dood te maak. 

Die berig oor Lasarus se opwekking en Maria se salwing van Jesus se voete het versprei en 
‘n baie groot skare Jode het na Betanië toe gestroom.  Die Evangelieskrywer beklemtoon dat 
die skare eintlik vir Lasarus wou sien, om nog eens aan sy lesers die grootheid van die 
wonderwerk voor te hou.  Daarom die byvoeging by Lasarus: wat Hy uit die dood opgewek 
het.  [10]  Die priesterhoofde, as hoofde van die priesterdiensgroepe en ook die gesagheb- 
bende party in die Joodse Raad wat moes waak oor die Joodse godsdienstige lewe, het toe 
besluit om ook vir Lasarus dood te maak.  [11]  Hy rokkel nie alleen baie tradisioneel 
godsdienstige Jode na Jesus se kant toe oor nie, maar is ook ‘n lewende monument vir die 
opstanding waarin die priesterhoofde, Saduseërs, natuurlik nie geglo het nie.  Lasarus moet 
dus ook dood!  Die hele vertelling wentel dus om ‘n interpretasie van Jesus se eie opstanding. 
Eintlik is 11 en 12 kommentaar op 20 en 21. 

12:12-19. Die intog van in Jerusalem. 

Die Johanneïese weergawe van die intog is baie beknopter as dié van die Sinoptice.  Vir 
Johannes is Jesus se intog ‘n teken dat God sy eiendomsvolk besoek het.  Jesus bring die 
ewige lewe én oordeel (vgl 5:21-22).  [12]  ‘n Baie groot skare feesgangers wat volgens gebruik 
‘n week voor die paasfees optrek om die reiniging te ondergaan, het gehoor dat Jesus na 
Jerusalem toe kom.  Baie van hulle het seker uit Galilea gekom en was al onder die indruk 

van sy Messiaanse optrede dáár.  [13]  Met palmtakke in die hande as simbool van oorwinning 
(vgl Open 7:9), begroet hulle Jesus met Prys Hom as uitroep van lofprysing.  Jesus is “die Een 
wat sou kom (vgl Sag 9:9; Ps 118:26), Hy is die Koning van Israel.  Jesus word as Messias 
begroet!  [14]  Jesus kom op ‘n jong vul die stad binnegery.  Vir Johannes is dit die vervulling 
van Sagaria 9:9, wat hy ook aanhaal.  [15]  Die uitdrukking Sion dui kollektief op al die inwoners 
van Jerusalem.  Hulle moet verseker weet dat die Koning van Israel by hulle is, op ‘n donkie.  
[16]  Die dissipels het die werklike betekenis van hierdie gebeure eers verstaan na Jesus se 
dood en opstanding toe die Heilige Gees dit aan hulle verduidelik het (vgl 15:26).  [17-18]  Die 
skare wat gesien het hoe Lasarus opgewek word, het ‘n getuigende skare geword.  En hulle 
getuienis het nog groter skares na Jesus toe gelok.  [19]  Die Fariseërs, as deel van die Joodse 
godsdienstige leiers, besef dat hulle misluk het met hierdie Man.  Hulle mislukking rig niks uit 
nie en word Jesus se oorwinning, want die hele wêreld (oordrywing ter wille van effek) gaan 
agter Hom aan! 

12:20-36. Die tyd van sy verheerliking het gekom. 

Onder die feesgangers wat na die paasfees gekom het, was ook ‘n aantal persone uit die nie-
Joodse wêreld wat die Hellinistiese (Griekse) kultuur beoefen het maar waarskynlik agting 
gehad het vir die hoë etiese standaarde van die Jode en die aanbidding van net een God     
(vgl Hand 10:1-2).  [21]  Hulle wend hulle tot Filippus (met sy Griekse naam) wat vertroud was 
met die Grieke in Galilea, en vra ‘n ontmoeting en onderhoud met Jesus aan.  [22]  Op sy 
beurt gaan Filippus na Andreas toe (vgl 1:44; 6-7; Mark 3:18) wat die groepie by Jesus uitbring 
(vgl 1:42; 6:8).  [23]  Daarop rig Jesus Hom tot Filippus en Andreas en die omstanders.  Die 
koms van die Grieke is die teken dat sy sending ‘n hoogtepunt bereik het en dat Hy nou vir 
die wêreld moet sterf, wat ook die Grieke insluit.  Sy tyd het gekom: die Seun van die mens 
moet sterf en opstaan om verheerlik te word.  [24]  Die pad na vrugdra vir die koringkorrel lê 
slegs daarin om in die grond te val en te sterwe (vgl 1Kor15:35-41).  Dit verwys in laaste 
instansie na Jesus self.  [25]  Die boodskap van die koringkorrel word nou toegepas op die 
persoonlike optrede in die koninkryk:  Iemand moet sy lewe (in die sin van ‘n persoonlike 
besitting) prysgee en opoffer (ter wille van Christus) sodat hy die volle lewe, in die sin van 
ewige gemeenskap met God, kan bekom.  [26]  Die toepassing hiervan is dissipelskap deur 
diens en navolging van Jesus.  Die navolger en dienaar van Jesus loop die pad van sy Here.  
Dit beteken dat ‘n navolger selfs ook sy lewe sou kon verloor ter wille van die saak van 
Christus.  Wie lojaal dien, ontvang eer van die Vader in die ewige lewe.  [27]  Noudat “die tyd 
gekom het” is Jesus diep ontsteld.  Jesus se vraag of Hy die Vader moet vra om Hom te red 
uit hierdie uur word onmiddellik deur Homself beantwoord: Maar juis hiervoor het Ek gekom.  
Jesus deins natuurlikerwys weg van “hierdie uur”, maar vra tog nié sy Vader om Hom daarvan 
te verlos nie, want dít is die doel van sy sending (vgl Mark 14:36).  [28]  Jesus bid dan eerder 
dat die Vader sy eie Naam moet verheerlik, wat ooreenstem met die gebed:   “doen...wat U 
wil” in Markus14:36.  Die stem (geluid) uit die hemel bevestig dat in Jesus se koms na die 
aarde toe (byvoorbeeld in sy doop) en in sy weggaan (sterwe en opstanding) die Naam van 
God verheerlik word.  [29]  Party van die aanwesige toeskouers se kommentaar was dat hulle 
‘n donderslag gehoor het.  In die Ou Testament word die stem van God soms met donderweer 
vergelyk (Ps 29:3).  Party het weer gedink dis ‘n engel wat met Jesus gepraat het.  Ons moet 
dink aan ‘n hoorbare stem waarvan die inhoud slegs vir Jesus toeganklik en verstaanbaar was 
(vgl Hand 9:7; 22:9).  [30]  Daarom verduidelik Jesus aan die skare dat Hy op grond van sy 
intieme verbintenis met die Vader nie só ‘n eksterne bevestiging soos die stem nodig het nie, 
maar dat dit juis om húlle ontwil is.  [31]  Jesus se sterwe aan die kruis wat nou ophande is, is 
die oordeel oor hierdie wêreld (vgl 1Joh 2:15).  Die wêreld veroordeel homself deur sy 

veroordeling van die Seun (vgl 3:18).  Die kruis is ook die oorwinningsmoment oor Satan, die 
owerste van hierdie wêreld (vgl 14:30; 16:11; 2Kor 4:4; Efes 2:2; 6:12).  Satan word onttroon, 
uitgegooi buitentoe, van sy aanmatigende magsposisie af weg.  [32]  Deur Jesus se sterwe 
aan die kruis (sy verhoging) sal Hy diegene wat die Vader Hom gegee het, aan Hom vasbind 
(na Hom toe trek).  [33]  Jesus se verhoging en verheerliking vind deur sy kruisdood heen 
plaas.  [34]  Die reaksie van die skare is dat hulle in die Ou Testament, die Skrif, geleer het 
dat die Messias (Christus) vir altyd sal leef (vgl Dan 7:14), en hoe praat Jesus dan nou van sy 
sterwe (verhoging)?  Is die Seun van die mens as die Messias van wie Jesus praat dan werklik 
dieselfde as dié een van wie hulle gelees het?  [35]  Jesus antwoord nie hulle vraag direk nie 
maar rig ‘n finale appél aan die skare deur aan hulle ‘n beeld voor te hou van lig en duisternis.  
Jesus self as die lig is nog net ‘n kort tydjie by hulle.  Die skare moet leef in die invloedsfeer 
van Jesus en sy leer sodat sonde (die duisternis) hulle nie moet oorweldig nie.  Wie in die 
gees van die sondige wêreld (duisternis) leef, is koersloos.  [36]  Hulle moet deur geloof 
vashou aan Jesus as die lig om Christene (mense van die lig) te bly in hulle optrede                 
(vgl Luk 16:8; Efes 5:8; 1Tess 5:5).  Waarmee 1 begin het, naamlik die rol van die lig word in 
12 herhaal in die afsluiting van die eerste hoofdeel (1-12) van die Evangelieverhaal.  Ná dié 
gesprek het Jesus finaal weggegaan van die groot skare af en Hom skuil gehou.   

12:37-50. Die gevolg van Jesus se optrede. 

Al het Jesus so baie wondertekens gedoen as sigbare bewyse van sy Messiasskap, het die 
Jode Hom, as gevolg van hulle geestelike blindheid, nie aanvaar nie.  [38-40]  Die ongeloof 
van die Jode is tragies onafwendbaar.  Dit is wat in die boek van die profeet Jesaja 
aangekondig is.  In die eerste aanhaling, uit Jesaga 53:1, word die feit van ongeloof 
beklemtoon, en in die tweede aanhaling, uit Jesaja 6:10, die rede vir ongeloof gegee, naamlik 
dat geloof uit die hand van God kom.  Die hand van God moet ook in die gevolge van die 
verharding van die Jode gesien word.  Die wil van God is oorkoepelend.  [41]  Wat Jesaja 
oorspronklik op die koninklike majesteit, heerskappy en eer van die Here God betrek het, wil 
Johannes nou in vervulling sien gaan in die Persoon van Jesus Christus.  [42]  Die Evangelie 
wil darem nie nalaat om te meld dat selfs baie van die lede van die Joodse Raad tog ook tot 
geloof in Jesus gekom het nie.  Buiten Nikodemus en Josef van Arimatea van wie ons weet, 
was daar dus nog heelwat meer.  As godsienstige leiers van die Joodse volk kon hulle egter 
nie openlik bely nie uit vrees vir die Fariseërs wat ‘n formele stryd teen Jesus gevoer het.  
Openlike belydenis sou ook uitsluiting uit die sinagoge en die Joodse gemeenskap meebring 
(vgl 9:22; 16:2).  [43]  Hierdie invloedryke Joodse leiers wat tot geloof gekom het, het egter 
verkies om eerder die eer van mense na te jaag as die eer van God en het daarom geswyg 
teenoor hulle kollegas.  Wat ‘n ferm uitdaging!  [44]  Jesus se openbare bediening word 
afgesluit deur ‘n finale appél tot geloof in die volgende paar verse.  Samevattend: Wie homself 
aan Jesus die Christus deur geloof toevertrou, glo nie net aan die mens uit Galilea nie maar 
in God die Vader wat Hom gestuur het.  [45]  Om te sien en om te glo is nou verwant in die 
Johannesevangelie.  Net soos wat blindheid tot ongeloof lei, so lei sien tot geloof.  [46]  Die 
doel van Jesus se koms na die wêreld toe was verlossing.  Hy het as die lig gekom om die 
mens uit sy sondige duisternis te verlos.  Die doel van Sy koms is nie negatief nie.  [47]  Die 
ongelowiges wat Hom nie aanvaar nie, veroordeel hulleself (vgl 3:18).  Jesus oordeel wel, 
maar Hy veroordeel nie mense nie: hulle veroordeel hulleself deur hulle ongeloof.  Om Jesus 
se woorde te gehoor het en dit nie te gehoorsaam nie, beteken om jou ondergang te soek.  
[48]  Die verlossende woorde  wat Jesus eenmaal gespreek het en wat verwerp is, word getuie 
teen die ongelowige in die finale oordeelsdag.  [49]  Die rede waarom Jesus se woorde 
oordeelskrag dra, is omdat dit nie sy eie woorde is nie maar juis die gehoorsame uitvoering is 

van sy Vader se opdrag.  Jesus praat nie mensewoorde nie maar Vaderwoorde!  [50]  En die 
opdrag van sy Vader is nie veroordelend nie, want waar dit deur geloof aanvaar word, bring 
dit ewige lewe.  Jesus is die Woord van God wat lewe bring! 


